
Su haenem pa 
ha aldaw daw 
human agsauluga 
sa Aldaw hu Paglabay 
duminiyà si Jesus ta 
Betania ha tagtimaan hi 
Lazaro sa pigbanhaw din. 
Si Maria tuminimù hu 
nangkabutilya ha mahalen 
gayed ha lana ha tagngaranan 
hu nardu, dayun inhudhud din 
haena diyà ta paa hi Jesus daw 
tarapuwi ta buhuk din. Nakalekep gayed diyà 
ta balay sa nadeg taena ha tungkay mahumut.



Si Judas Iscariote sa sabuwa duun ku sampulù daw 
daruwa ha tinun-an hi Jesus duminuun hu mga labaw 
ha sinaligan hu paghalad ta daw 
itugyan din si Jesus diyà ta 
kandan. Su mapaliman dan 
haena nangabayà-bayà gayed 
sidan daw sinaaran dan si 
Judas ha ag-ilahan 
dan hu salapì. Aman 
nan-ahà dayun si 
Judas hu paagi ha 
makatugyan 
din si Jesus 
diyà ta 
kandan.



Binuhat hu mga tinun-an sa insugù 
kandan hi Jesus dayun nangandam 
sidan hu pagkaen taena ha 
pagsaulug. Su kamulu pa sidan 
tagkaen tuminimù si Jesus hu supas 
daw ampui. Dayun pinangebing din 
haena daw ipan-ila duun hu mga 
tinun-an din ha tagyanaen, 
“Timua nuy haini daw 
kan-a ta iyan 
en haini 
lawa ku.”



Dayun tinimù din sa tasa daw 
ampui daan haena. In-ila din 
diyà ta kandan, kagi din, “Alan 
kaw inum duun ta iyan en haini 
langesa ku ha igpamalas hu mga 
salà hu kaet-etawan ha iyan 
timaan hu bag-u ha kasabutan hu 
Dios daw hu kaet-etawan.” 



Si Simon Pedro inikagiyan hi Jesus, “Magpaliliman ka, 
Simon. Tinugutan en hu Dios si Satanas ha sulayen 
kaw kandin ta daw maahà ku iling dà ba hu ukap sa 
pagtuu nuy. Ba inampuan ku ikaw, Pedro, ha sa 
pagsalig nu harì maawà. Ku maglig-en en sa pagtuu nu 
ipalig-en daan sa pagtuu hu mga duma nu.”



Dayun tuminubag si Pedro, “Ginuu, andam ad en hu 
pagduma ikaw diyà ta prisuhan daw bisan pa duun hu 
kamatayen.” Ba tinubag hi Jesus, “Pedro, ikagiyen ku 
ikaw ha kanina ku harì pa managauk sa manuk 
katatulu kad en makaikagi ha harì a ikaw agkakilala.”



Si Jesus daw sa mga 
tinun-an din duminuun 
hu lugar ha tagngaranan 
ta Getsemane daw 
inikagiyan din sidan, 
“Dini kaw dà taini 
magpinuu ta agdayun 
a diyà ta unahan 
hu pag-ampù.” 



Su makadiyà en si Jesus 
ta unahan luminuhud daw 
dunghuy diyà ta bugtà 
daw mig-ampù ha 
tagyanaen, “Amay ku, 
agkahimu nu sa alan. Ku 
mabaluy ngaay harì a ikaw 
ipaagi duun taini ha mga 
alantusen. Ba iyan sa ikaw 
ha pagbayà matuman 
kenà iyan sa kanak.”



Aman inuwit hi Judas diyà sa mga sundalu daw sa mga 
bantay hu Timplu ha sinugù hu labaw ha mga sinaligan 
hu paghalad daw hu mga Parisiyu ha tag-uuwit 
hu mga sulù daw hinagiban. Dayun sa sabuwa 
kandan tuminigbas hu suluguen ku 
tungkay labaw ha sinaligan hu 
paghalad aman nalapung 
sa kawanan ha talinga 
din. Ba si Jesus minikagi, 
“Endai en hayan.” Dinampà 
din dayun sa talinga taena 
ha suluguen aman naulian.



Dinakep dan si Jesus daw uwita duun hu balay 
ku tungkay labaw ha sinaligan hu paghalad. 
Si Pedro taglupug 
kandan ba madiyù dà. 
Su magtim-un sa mga 
etaw diyà ta taliwarà 
ta lama taena ha balay 
ta aghidadang 
sidan uminamul 
kandan si Pedro. 



Su suluguen hu 
tungkay labaw 
ha sinaligan hu 
paghalad daw 
kadumahan taena 
ha tinigbas hi Pedro 
minikagi, “Bà su naahà 
ku gan ikaw duun hu 
pigdakepan taena ha 
etaw.” Ba migbidù, en 
paman si Pedro dayun 
tuminagauk sa manuk. 
Aman guminuwà si Pedro 
daw mig-agalaay.



Inuwit si Jesus hu alan ha mga 
labaw ha agalen diyà ki Pilato. Aman 
ininsaan haena hi Pilato, “Iyan ka ba 
Harì hu mga Judio?” Tuminubag si 
Jesus, “Iyan ad en su inikagi nu.” 
Iyan ngaay aglibriyen 
hi Pilato si Jesus aman 
ininsaan din dà sa mga 
etaw ku inu sa kandan ha 
agkabayaan. Ba bà dà sidan 

nasì migkulahiay ha tagyanaen, 

“Ilansang hayana 
duun hu krus.”



Dayun intugyan hi Pilato si Jesus diyà 
ta kandan ta daw makalansang dan 
duun hu krus. Tinimù hu mga sundalu 
si Jesus daw ipaguwà diyà ta banuwa 
ha tagtiang hu krus ha aglansangan 
kandin duun hu lugar ha tagngaranan 
hu Tul-an hu Ulu hu Etaw ha duun hu 
Hebreo ha inikagiyan saena Golgotha. 



Duun taena inlansang dan si 
Jesus duun hu krus daw 
amin pa daan daruwa ha 
inlansang dan duma kandin, 
sa sabuwa diyà ta 
gibang din daw 
sa sabuwa diyà 
ta kawanan din.



Su maugtu en sa aldaw suminukilem sa tibuuk ha 
kalibutan hu tatulu ha uras ta hurà en siga sa aldaw. 
Su makepal ha manggad ha in-elang diyà ta Timplu 
naliwarà nayahà. Nangulahì si Jesus, 
“Amay ku, igtugyan ku ikaw 
sa ispiritu ku.” Su maikagi 
din haena nabugtuan dayun.



Amin etaw ha tagngaranan ki Jose 
ha taga-Arimatea ha tinahud hu 
alan ha mga labaw ha agalen 
hu mga Judio daw tagsalap 
daan hu pagharì hu Dios. 
Saena namalaw gayed 
hu pagdiyà ki Pilato 
daw panayua sa 
lawa hi Jesus. 

Aman tinimù din 
haena daw bungkusi 

hu maputì ha 
manggad ha pinalit 
din daw itagù duun 
hu binangbangan ha 

dampiyas. Dayun 
inipelan din haena 
hu adagi ha batu. 



Su maisab ha aldaw daw Aldaw en hu 
Paghimlay namandiyà ki Pilato sa 
mga labaw ha sinaligan 
hu paghalad daw sa mga 
Parisiyu hu kagi dan, 
“Natiman-an day sa 
inikagi taena ha 
limbungan su 
bubuhay pa ha 

                          mabanhaw 
                             dà kun 
                           ku maiwas 
                        sa tatulu ha aldaw.”



Aman inelegan dan haena sa lebeng 
daw lig-eni pinaagi hu pag-ugsak 
hu timaan duun ku batu 
daw pinabantayan hu 
mga sundalu.



Su maiwas en sa Aldaw hu Paghimlay 
daw kaaldawen en hu Duminggu 
si Maria Magdalena daw sa 
sabuwa ha Maria duminuun 
ku piglebengan ki 
Jesus ta ag-ahaen 
dan haena. Tigkan 
miglinug hu 
tungkay mabis-ay 
             ta amin

migbulus ha 
balinsuguen hu 

Dios ha mig-awà 
ku batu ha in-ipel 
ku lebeng hi Jesus 

daw pinuu duun. 



Sa mga sundalu ha 
tagbantay ku lebeng 
pighugdunan hu 
kahaldek dan daw 
nangailing sidan hu 
minatay.



Ba inikagiyan ku balinsuguen 
haena sa mga bahi, “Harì kaw 
agkangahaldek ta natun-an 
ku ha tagpan-ahaen nuy si 
Jesus sa inlansang duun 
hu krus. Hurà en dini 
ta nabanhaw en 
sumalà hu inikagi 
din inyu. 

                                                   Ahaa nuy haini sa  
                                                   naugsakan din.”



Su mga bahi nangahaldek ba 
adagi daan sa kalipay dan, aman 
inawaan dan su lebeng daw 
pulalaguy ta agtultulan 
dan sa mga tinun-an 
hi Jesus. 



Su diyà pa sidan ta dalan tigkan 
huminiwal si Jesus diyà ta 
kandan daw inikagiyan din 
sidan, “Magmalinawen kaw.” 
Inubayan ku mga bahi daw 
inibitan dan sa paa din 
hu pagsimba kandin. 



Migpaahà si Jesus duun ku sampulù daw sabuwa ha 
tinun-an su tagkaen sidan. Sinaway din sidan ta 

harì sidan agtuu daw madesen gayed sa henà-henà 
dan ta hurà dan tuuwi sa nakaahà kandin ha 
nabanhaw. Su maiwas haena ikagiya hi Jesus 

luminigtu diyà ta langit daw pinuu 
duun hu kawanan hu Dios. 

Palanggà gayed hu Dios sa alan ha 
kaet-etawan aman in-ila din sa 

bugtung ha Batà din ta daw sa alan 
ha tumuu taena harì en masilutan 

ba mailahan hu kinabuhì ha 
hurà din katapusan. 



Roma 3:23 ta sa alan ha mga etaw nakasalà gayed aman 
nakadiyù duun hu pagkahimpit hu Dios. 

Roma 6:23 Ta sa igsuhul hu pakasalà iyan sa kamatayen, 
ba sa grasya hu Dios iyan sa kinabuhì ha hurà din 

katapusan pinaagi hu pagpakigsabuwa taw ki Cristo Jesus 
ha Ginuu taw.

Hebreo 9:27 Harì gayed malikayan ha sa etaw agpatay 
dayun aghukuman hu Dios. 

Efeso 2:8,9 Tumenged hu grasya hu Dios naluwas kaw 
pinaagi hu pagtuu nuy. Saini kenà diyan ta inyu napuun, ta 

in-ila haini inyu hu Dios, daw kenà daan pinaagi hu 
pagbuhat nuy hu maayad ta daw harì nuy haena 

bà dà ipasigalbu. 



Roma 10:9,10 ku ikagiyen nuy ha si Jesus iyan Ginuu nuy 
daw tumuu kaw daan ha saena binanhaw hu Dios maluwas 
kaw gayed. Pighimo kuy ha matareng hu Dios tumenged 

ta laus man gayed sa pagtuu taw daw naluwas kuy ta 
insugid taw man sa mga sala taw. 

Juan 3:16,17 Palanggà gayed hu Dios sa alan ha 
kaet-etawan aman in-ila din sa bugtung ha Batà din ta 

daw sa alan ha tumuu taena harì en masilutan ba 
mailahan hu kinabuhì ha hurà din katapusan. Ta hurà 

sugua hu Dios sa Batà din dini ta kalibutan hu paghukum 
hu silut duun hu kaet-etawan, ba impadini din haena ta 

daw maluwas sa mga etaw pinaagi kandin. 



1 Juan 5:11-13 Iyan haini inikagi hu Dios ha ilahan kuy 
kandin hu kinabuhì ha hurà din katapusan ha napuun duun 
hu Batà din. Aman sa etaw ha nakigsabuwa en hu Batà hu 
Dios amin din kinabuhì, ba hurà kinabuhì hu etaw ha harì 

makigsabuwa kandin. Sinyu sa mga tuminuu ki Cristo 
Jesus sa Batà hu Dios, sinulatan ku inyu ta daw matun-an 

nuy ha amin nuy en kinabuhì ha hurà din katapusan. 

